I Sulat Di Dad To
Hibru

Talit Dwata fagu di Ngaan Dyisas

1 1Di munan, dee dulé Dwata talu di dad gutambulto fagu di dad

tugadan, na sahal kfagun mimo dun. 2Bay di fulé du ani, ta talu
Dwata di gito fagu di Ngaan. Nimoan i klamang banwe fagu di Ngaan,
na nalékan kenen mfun i kdeen. 31 kdatah Dwata, teen di Ngaan, na too
salngad kagkahan di kagkah Dwata, na kenen magot i klamang banwe
fagu di too maltulus taltian. Di kafngen malob dad sala i dad to, ta
sudeng kenen gsen di kwanan i Dwata ditu di langit.

I Nga mdatah fa di dad kasaligan

4Mgimo Dyisas mdatah fa di dad kasaligan i Dwata. Na i dagit blé
Dwata di kenen mdatah fa di dagit i dad kasaligan. 5Du la Imen Dwata
man di balu satu kasaligan,
“Ge i Ngagu, na di mdu ani, ta mgimo agu i Maam.”
Du ise dad kasaligan gugtade di kmanan ani,
“Do i Maan, na kenen i Ngagu.”
6Bay di ta fan kdek Dwata i lo sen Ngaan dini di tah tana, 1éan man,
“La fakay ku 1a mangamfu di kenen i kdee dad kasaligan Dwata.”
7Ani man Dwata gabla di dad kasaliganan,
“Fanbalinggu nus ku demen lifoh i dad kasaligan-gu.”
8Bay gabla di Ngaan, ani manan,
“E Dwata, landé gusen i Kagotam, na tluh i kebem.
9 Kanbongam nawa i tluh, bay nuteh nawam i sase.
Taman, i Dwatam malék ge, na banlén ge klehew na afé mdatah fa
di dademem.”
10Na léan man,
“Ge mimo i klamang banwe di kagatbuian, na 1é tnaldoam mifil i
langit.

11 Mlanas i kdee ayé, bay ge, 1a mgilih. Salngad ale klaweh salu di
gulabin.
12 Lanfiam ale salngad saul, na tanlas ale salngad klaweh.
Bay la mgilih ge kel di landé sen, na landé sen i lawilam.”
13La Imen Dwata man di balt satu kasaliganan,
“Sudeng ge dini gsen di kwanan-gu,
dunan i gufdatahta ge, kel di kafkahgu i dad to muteh ge nawa di
dungan i falel bliam.”
14Bay dét ke i dad kasaligan? Dale i dad tulus talbaho di Dwata, du
dekan ale tmabeng di dad to fan gamdawat i sikof kagalwa.

I too fye kagalwa

2 1Taman, tooto fakgis magot di kaglut ta lingeto, du fye la gasyat
ato. 2Ta too gfite kaglut i tdo ta blé di dad gutambulto fagu di dad
kasaligan, na ne i to la Imalo na mimen dun, gdawatan flayam gten di
sasé nimoan. 3 Taman, dét kiboto miwas i kaflayam ku la dnawatto i bong
fye kagalwa? I Amu muna fgade i kagalwa ani, na i dad to Iminge dun,
fitela di gito i kaglutan. 4Na 1€ fite Dwata i kaglutan fagu di kimoan dad
ile na dad sahal tnikeng, na dad gnagan blé i Mtiu Tulus fagu di knayean.

Dyisas i dalan kagalwa

5Nun falami banwe fan kel galmi santulen, bay ise ku yé duen Dwata
mimo dad kasaligan ku fagotan dale. 6 Bay 1éan man di satu alel di Tnalu
Dwata,
“E Dwata, dét ke kabtas i to duenam famdam dun? Kan ke ku
nifatam i lo btal to?
7Ta nimoam kenen beg mdana di dad kasaliganam, 1a mlo. Ta banlém
kenen kdatah na afe,
8 na ta fagotam di to i kalbong kdeen.”
Yé manan ta fagot Dwata i kdee di to, na sdulé glam déé i kdee. Bay, la teento
di mdu ani ku i to ta magot kdeen. 9Bay yé teento, fdanaan Dyisas di dad
kasaligan, 1a mlo, na mda di kafye Dwata, mati kenen di kdee dad to. Na léto
teen, ta banlén kenen kdatah na afé du mda di kgagun i kaflayam di kfatin.
10Dwata mimo na mifat i kalbong kdee. Taman, kenen i gten smikof ku
Dyisas fagu di kaflayam, du fye dee to geben gagin mfun i kdatahan. Du
Dyisas i mebe dale di kagalwa. 11Du i Ftiu na i dad ftiun, lo satu Mala,
taman la myaan tamlo dale dad flanekan. 12Manan di Dwata,
“Fdilegu i dagitam di dad flanekgu. Lmingag agu dmayen ge di
kanfe i dad to.”
13Na léan man, “Smalig agu di Dwata.”
Kafnge ayé, 1éan man, “Ani agu, magin do i dad nga ta salig Dwata di
do.”

14Du i dad nga manan ani, to tana ale, taman fbaling To tana Dyisas
du fye salngad di dale, na fagu déé, gafalmon Satanas, i magot fati, 15na
yé kfagun falwa i dad to tagné magfasak di klikola i fati. 16 Du too ti
mbateng, ise yé tnabengan i dad kasaligan, bay i dad bel Abraham. 17Yé
knayeéan man ani, la fakay ku la salngad kenen di dad flanekan di kdee
gnagula du fye mgimo kenen Mdatah Mné di Bleng too gsalig na too
kamdo, du fye magfasinsya sala i dad to. 18 Du ta gnagun dad kaflayam
na dad tilew, gaganan tmabeng i dad to mne di tilew.

Mdatah Dyisas di ku Mosis

1Dad flanekgu di kaftoo 1é tlo Dwata, fandamyu Dyisas, i dek

Dwata mgimo Mdatah Mné di Bleng di kaftoo nagotto. 2 Too fduf
Dyisas di Dwata, i mdek kenen, salngad di kafduf Mosis mifat i dad to
glam di gumne Dwata. 3 Too mdatah i to fdak gumne di gumne fdakan.
Na salngad ayé Dyisas, gten kenen mdatah di ku Mosis. 41 kdee gumne,
nun to mimo dun, bay Dwata mimo i kalbong kdee. 5Na Mosis, du snalig
kenen, too fduf di kabal i gumné Dwata, na falan tulen gabla di dad tulen
Dwata di fulé du. 6 Bay Krayst, fduf kenen du kenen i Nga snalig magot i
gumne Dwata. Gito i gumnéan ku mbagal i ksaligto fatan i fandento.

I kaftud i dad to ftoo di Dwata

7Taman, salngad di man i Mtiu Tulus,

“Ku lingeyu i talu Dwata di mdu ani, 8nangyu fagéng i uluyu
salngad i dad gutambulyu di 1a kimenla i Dwata ditu di banwe
landé to mne ditu di ktilewla i Dwata.”

9 Ani man Dwata,

“Di banwe landé to mneé ditt, tnilewla agu balu ku ta teenla i dad

nimogu di lam i fat falo fali.
10 Taman, falnabégu ale na man-gu, ‘Sigi ale samyat, na la nimenla i
dad uldin-gu.’
11 Mda di kaflabégu, ani fakanggu, ‘La ti gfusuk ale di gufaftudgu
dale.’”
12Dad flanekgu, too gamu fgeye du fye landé di gamu sasé i mné di
nawan, na la ftoo, na balingan knagol i Dwata too mto. 13Bay ani fye
nimoyu du fye landé mafgaw di sala, na la magéng uluyu. Kat du, too
gamu satgal di laman fa nun bang. 14Du i kdeeto gagin di ku Krayst ku
fles ato fbagal di ksaligto di kenen kel di gusenan. 15Ani man di Tnalu
Dwata,

“Ku lingeyu i talu Dwata di mdu ani, nangyu fagéng i uluyu salngad
i gutambulyu di la kimenla i Dwata.”

16 Simto ke Iminge i talit Dwata na la mimen kenen? Dunan i dad
to nebe Mosis lamwa di Idyip. 17Simto ke i falnabé Dwata di lam i fat

falo fali? Dunan i dad to gamsala na mati di banwe landé to mneé ditt.
18Simto i man Dwata di kasdageéan, “La ti gfusuk ale di gufaftudgu
dale?” Dunan i dad to 1a mimen kenen. 19 Taman, gadeto la fafusukan ale
di banwe fakang du mda di klande kaftoola.

1Ani, sana knun i fakang Dwata fafusuk na faftud di safédan. Bay

fgeye gamu, keng baling nun di gamu la gamdawat i fakang ani. 2Ta
lingeto i Fye Tulen salngad dale. Bay balu lingela, di kaklingela dun, la
ti ftoo ale. 3Lo gito dad ftoo i gfusuk na gaftud di saféd Dwata, bay ani
manan gabla di dad 1a mimen,

“Mda di kaflabégu dale, ani fakanggu, ‘La ti gfusuk ale na gaftud di

safédgu.””

Bay balu 1a gfusuk ale, ta sana gatlagad i kdee mda di kimoan i klamang
banwe. 4Du ani man di satu alel di Tnalti i Dwata gabla di gfitun du,

“Na di gfitun du, ftud Dwata di nimoan.”
5Bay ani manan gabla di dad 1a mimen,

“La ti gfusuk ale na gaftud di safédgu.”
61 dad muna Iminge i Fye Tulen, la gfusuk na la gaftud ale du la ftoo
ale. Bay di kaglutan, nun dademe gfusuk na gaftud di saféd Dwata. 7Yé
gugmadeto dun, du ta nun blé Dwata di gito satu du, yé katlon dun, “Mdu
ani.” Kafnge i dee fali, yé manan di Tnaltian fagu ku Dabid,

“Ku lingeyu i talu Dwata di mdu ani, nangyu fagéng uluyu.”
8Di kebe Dyaswa i dad to, ku ta blén moon i kaftud ta fakang Dwata, ta la
santulen Dwata i satu du ani. 9Bay di kaglutan, nun kaftud taga Dwata di
dad ton salngad di kenen kaftud di gfitun du. 19Du balt simto to gfusuk
di gufaftud Dwata dun, 1é ftud di dad nimoan salngad i kaftud Dwata di
munan. 11 Taman, too ato fgal du fye gfusuk ato di gufaftudan gito, na
lande di gito gtagak salngad dale du la fkahla di nawala i man Dwata.

12Na i Tnalti Dwata, mto na maltulus, na too gamban fa di sundang

sbala ba salmahul kel di lam i fandamto, i nawato, i tulanto, na i
kalngatto. Du i Dwata, neyen i dad knaye na i dad fandam gbuni di lam
nawato. 13Na lande ti gbuni di kite i Dwata du too mefe i kdee di kenen,
na i kdeeto tmimel i nimoto di kenen.

Dyisas i Mdatah Mne di Bleng

14Taman, tooto fanbagal i kaftooto du nun sa Mdatah Mné di Bleng
ta fusuk di langit, dunan Dyisas, i Nga Dwata. 15Du i Mdatah Mne di
Blengto, glabatan i dad gumlungayto, na toon ato kando, du ta tnilew
kenen di kdee kfagu salngad gito, bay la gamsalaan. 16 Taman, nang
ato gdeé fdadong di Dwata du déé gumite i kafyen, du fye gamdawat ato
kakdo na kafye, na magtabeng ato di orasto nun klidu.
1Kat satu mné di bleng, mgalék kenen mda di dademen to, na dek
kenen mné di bleng i dad to na Dwata, du dstian i dad tade blé

na dad Imanaf du mda di dad sala. 2Du lo to tana i to ayé, na nun dad
gumlungayan, taman kandon i dad to kulang gnadé na i dad to gamsala.
3Du lo to tana i to ayé, taman gamsala kenen. Yé duenam man, la fakay
ku la damstian mda di kenen sala salngad kadstan di sala i dad to. 4 Too
mgafé i to mne di bleng, na landé to malék i kton mgimo mneé di bleng,
bay lo Dwata malék kenen salngad i nimoan ku Aron.
5Na salngad déé, 1a tan-gaad Krayst malék i kton mgimo Mdatah Mné

di Bleng, bay Dwata malék kenen, manan,

“Ge i Ngagu, na di mdu ani, fgadegu na do i Maam.”
6Na yé léan man di satu alel di Tnalti Dwata,

“Ge i Mne di Bleng kel di landé sen salngad ku Mélkisidék.”
7Di lam Dyisas mneé dini di tah tana, too kenen dmasal na mni di
Dwata, na falbongan i taltian, na tamdak i lwakan, du gadéan lo Dwata i
gamfalwa kenen di fati. Na falninge Dwata i dasalan ayé du fdanaan i kton
di Dwata du mda di kaféan dun. 8 Na balti Dyisas i Nga Dwata, glabatan
gumtatek i kimen fagu di dad kaflayam gnagun. 9Na kanto sikof i kdee
gnagun, mgimo kenen Falwa di kdee dad to mimen di kenen kel di lande
sen. 10Na banlé Dwata kenen glal Mneé di Bleng salngad ku Mélkisidék.

I fgadean di dad to du fye la kmagol ale

11Nun dee kayémi man gabla di manmi ayé, bay mlimah faglabat
dun di gamu, du la maye gamu flinge. 12 Ta mloyu gmadeé i kaglutan, na
gabla moon ku ta fulung gamu tamdo. Bay, di kaglutan, la fakay ku landé
tamdo gamu i dad mlahil tdo di Tnalti i Dwata. Yé ta gablayu knaan moon
i dad magéng knaan, bay kel di mdu ani, sana kafngabalyu gatas. 131 to
sana kafngabalan gatas, tlabo nga fa. La gadéan ku ne i fye, na i sase.
14Bay i magéng knaan, gten di dad tua ta fulung dmile i fye na i sase.

1Taman, nang ato fanak di dad muna tdo ta gadeto gabla ku Krayst,
bay flesto ganbet i dad mngalam tdo. Nang lo yé gufsento nawato

di tdo i ktagak i dad nimo landé gukmamu dun, na di kaftoo di Dwata,
2na i dad tdo gabla di dad sahal kbunyag, na di kafkah falel di dad to,
na i dad tdo gabla di kték i dad to mati, na i ukum landé gusenan. 3Na
nimoto i kdee ayé tagen di knayé Dwata.

4Du dét kibo fasfulé fsal i dad to ta kmagol? Di munan, ta gadeéla i
kaglut, gtilewla i kafye mda di langit, na ta gdawatla i dale alel di Mtiu
Tulus, 5ta glabatla kafye i Tnali Dwata, na ta gnemla i kaltulus Dwata
kel kadang di fulé du, 6 bay balingla knagol i kdee ayé. Ta lande kibo 1é
fsal dale du ta 1€la fnatak di krus i Nga Dwata, na fyala kenen di kanfe i
dad to.

7I tana banlé Dwata kafye, nsafan i ulen, na ftaboan i dad fele nun
gukmamu dun di dad to gutmaga dun. 8Bay i tana fno sual na bnas,
landé gukmamu dun, bay falnayam Dwata na falmon fagu di lifoh.

9Bay, dad flanekgu too mabtas, balti ku yé kibo ktalumi, lande
kalwe nawami gamu. Gadémi ta gdawatyu i too bong kafye Dwata di
kagalwayu. 10Too fulung Dwata samtadé. La ti glifetan i fye nimoyu, na i
kalbong nawayu kenen ta fiteyu fagu di ktabengyu i dademeyu ftoo balu
kel di mdu ani. 11Yé kayémi ku kat satu di gamu fadlug di kinit nawayu
kel di gusenan, du fye gdoho na gdawatyu i fandenyu. 12Taman, nang
gamu falweh, bay ganbetyu i dad to ftoo fagtayud na smalig di Dwata, du
fye gdawatyu i ta fakangan.

Too dnoho Dwata i fakangan

13Di kfakang Dwata di ku Abraham, gnamitan i dagitan fambagal
i fakangan. Du landé dademe mdatah di kenen, taman kenen dagit i
gnamitan. 14 Manan,

“Ani fakanggu di ge, banléta ge kafye, na toogu fdee i belam.”
15Fantaha Abraham i nawan, na gdawatan i fakang Dwata. 16 Ku samdage
i satu to, gnamitan dagit mdatah fa di kenen dagit, na fagu di sdagean,
maklang i kasduenla. 17Du kayé Dwata fite di dad to gumakangan i la
kgilih i knayéan, taman, gnamitan i dagitan di kfakangan di dale. 18 Fagu
di Iwe la mgilih ani, dunan i kfakangan na i kafbagalan dun fagu di
dagitan, fite Dwata la tmulenan kéng. Taman, gito dad mloh di kenen,
yé gamfinit nawato di kafakgisto fatan i fandento. 19Nagotto i fanden
ani salngad blangaw too mbagal di ktoto. Ta fusuk i fanden gsen dit i
kurtina di lam i Snifil Too Mtiu di Gumne Dwata di langit. 20Gito i duen
Dyisas muna fusuk déé, na ta mgimo kenen Mdatah Mne di Bleng kel di
lande sen salngad ku Mélkisidék.

Mélkisidék

1Mélkisidék i hari di banwe Salém. Kenen mné di bleng i dad to, na

Dwata, i mdatah di kdee. Di kulé Abraham fdu di gusfatin fmisan
dad hari, ta snitong Mélkisidék kenen, na banlén Abraham kafye. 2Na
blé Abraham di ku Mélkisidék gasfalo i kdee dad gwean di kasfati ayé.
Yé tnanin gumtatek i dagit Mélkisidék “Hari mebe di katluh.” Na yé
gumtatek i galwen “Hari mebe di ktanak,” du hari kenen di banwe Salém.
3Na la gadeé ku simto i maan, ku demen i yéan, ku demen i gutambulan,
ku demen i du ksutan, na i kfatin. Taman, salngad kenen i Nga Dwata,
lande gusen i kablengan.

4Taman, gadéto i kdatahan du ball too tatel Abraham, i gutambulto,
blén di ku Mélkisidék i gasfalo i kdee gwean di kasfati. 51 dad bel Libay
1é mne di bleng, yé uldin Dwata di dale, mwe ale gasfalo di kdee gunun
i dademela, balu ku slame dad bel Abraham. 6 Na Mélkisidék ani, ise
bel Libay, bay knéan, dnawatan i gasfalo ayé mda di ku Abraham, na
dnasalan kenen, dunan i to gumakang Dwata. 7Na gadéto mdatah i to

dmasal mlé kafye di to dnasalan. 81 dad mne di bleng gal dmawat i
gasfaloan, nun fatila, bay Mélkisidék i dmawat gasfalo mda ku Abraham,
lande fatin, salngad i man di Tnalti Dwata. 9Na di kablé Abraham i
gasfaloan, salngad ku ta gagin Libay di kablén, balti ku dale i gal mwe
gasfalo, 10du di ksitong Mélkisidék di ku Abraham, balu 1a fa sut ale
Libay, knean gagin ale di kablé Abraham atti, du dale i belan.

11BI¢ i uldin di dad to Israél mda di ta kableng i dad bel Libay. Ku ta
sikof moon i kableng dad bel Libay, landé nan gukmamu moon satu mne
di bleng ise mda di bel Aron salngad ku Mélkisidék. 12Bay du tanlas
Dwata i mne di bleng, 1€ tanlas i uldin. 131 Amuto i santulento ani, mahal
i kenen gutambul, na landé Imen mne di bleng mda di kenen gutambul
ayé. 14Gadeto sut kenen di bel Dyuda, na landé man Mosis gabla di dad
gutambul ani di kastulenan gabla di dad mne di bleng.

Nun Mne di Bleng salngad ku Mélkisidék

15Midul i toon kbateng kanto msut i satu Mné di Bleng salngad ku
Mélkisidék. 16Ise ku yé gumdaan mgimo mneé di bleng di uldin to tana
na di kagtubadan, bay yé gumdaan di kaltulusan. Na yé gumite dun du
lande sen i lawilan. 17Du ani man di Tnali Dwata gabla di kenen,

“Ge i Mne di Bleng kel di landé sen salngad ku Mélkisidék.”

18] muna uldin, ta matlas du landé gnaganan na landé gukmamu dun.
19Du i uldin, la gaganan mimo gito sikof. Bay ta tanlas ani di too fye
fanden, na fagu di fanden ani, gafdadong ato di Dwata.

20Na gabla di kbagal blé Dwata di kfakangan, la gnamitan i dagitan
fambagal di kalékan i dademe to mne di bleng. 21Bay di kalékan ku
Dyisas, ta nun kbagal i fakangan, salngad i man di Tnalt Dwata,

“Makang i Amu, na la matlas i fandaman, ‘Ge Mné di Bleng kel di
landé sen.” ”
22 Mda di kafbagal i fakang Dwata, mgimo Dyisas bagal i too fye kasafneé.

23 Ani 1€ satu gusahalla. Di munan, dee sahal dad to mne di bleng, du
ku ta mati i satu, 1é man tamlas i satu. 24Bay mto Dyisas kel di landé
sen, taman lande tlasan di kablengan. 25Taman, gaganan falwa i kdee
fdadong di Dwata fagu di kenen, du mto kenen kel di lande sen, du fye
dnasalan ale di Dwata.

26 Taman, Dyisas i Mdatah Mné di Bleng i too mlé dad kalniduto. Too
kenen mtiu, na landé gumaslenan, na landé salaan. Ta matfing kenen
mda di dad to gamsala, na ta mbatun ditt di langit. 27La salngadan di
dademe mne di bleng du landé gukmamun damstu kat du di kenen kto
di laman 1a damsu di dademe. Lo suléan damsu di kdee, dunan i kablén
i kton di fati. 28 La sikof i dad mne di bleng nalék mda di uldin. Bay yé
sikof kel di landeé sen i Nga nalék mda di mbagal fakang. Na gfulé kel i
fakang ani.

Dyisas i Mdatah Mne di Bleng

8 1 Ani kayémi faglabat di gamu. Ta nun Mdatah Mné di Blengto, na ta

sudeng kenen gsen di kwanan i trunu Dwata Too Mdatah di langit.
2Kenen Mdatah Mne di Bleng di Too Gumtiu, dunan i too Glut Gumne i
Dwata. Yé fdak dun i Amu, ise ku to.

31 kdee mdatah mneé di bleng, mgalék ale du fye dstila di Dwata i dad
tadé blé na dad Imanaf. Taman, i Mdatah Mné di Blengto, la fakay ku
lande kenen dst. 4Ku dini kenen di tah tana, la fakayan mne di bleng du
ta nun dad to mne di bleng damst, du yé dek i uldin. 51 dad nimola ayé
di kablengla, lo guflingen na alung i teen di langit. Salngad di kafdak
Mosis i Slung, man Dwata di kenen,

“Di kimoam dun, toom lalo i guflingen ta fiteta ge ditu di bulul.”
6Bay ani, i kableng ta gdawat Dyisas too mgafeé fa di dale kableng, du too
fye fa i kasafné nimoan di dad to, du yé gufdaan dun di kfakangan mlé i
too fye.

7Ku landé gukulang i muna kasafne, ta landé moon gukmamu i
galwen. 8 Bay teen Dwata gukulang i dad ton, du ani manan di Tnaltian,

“Man i Amu, kel i du, mimo agu falami kasafnemi i dad bel Israél na

dad bel Dyuda.

9 La salngadan di muna kasafnemi i dad gutambulla di dugu malak
dale lamwa di Idyip. La nimenla i kasafnémi, taman, la fandufgu
ale.

10 Man i Amu, ani i kasafnémi i dad to Israél. Nun du kadang, fnégu
i dad uldin-gu di fandamla, na fkahgu di nawala. Mgimo agu
Dwatala, na dale mgimo dad togu.

11 Balu ta 1a tdola i dademela, na balli ta 14 manla di dademela,
‘Dniléyu i Amu,’ du i kdeela ta dmilé do mda di too mdana kel di
too mdatah.

12 Fnasinsyagu i dad salala, na ta la fandamgu i dad gugasyatla.”

13Di kman Dwata nun falami kasafne, yé kayean faglabat ta labi i muna.
Na i kdee, ta landé gnaganan, na ta mlanas.

I kfangamfu di tah tana na di langit

1Di muna kasafne, nun dad uldin gabla di kfangamfiila, na 1é nun

bong slung nimo i dad to gumangamfula. 2Fdakla i bong slung ayé,
na lwe snifilan. I tnaninan, yé katlola dun Snifil Mtiu. Ditti di laman i
gufkah salo na i lamisa gumkahla i fan blé di Dwata. 31 galwe snifil gsen
ditt i kurtina dnagit Snifil Too Mtiu. 4Diti gumneé i fatal blawen gumtam
i falbuk mangbun na i kahun kasafne. Lnafin blawen i kahun ayé, na déé
gumneé i sabuy blawen gufkah i mana, na i tugad Aron ta tmuneh, na i
lwe batu kufil gugsulat i dad uldin Dwata. 5Gsen tah i kahun, nun lwe

gtadag déé dnagit kérabim gugmade dun déé Dwata, na i fafakla magbel
gmalung di tah i gufmasinsya i sala. Bay la tayomi sandulé tulen i kdee
ani di gamu.

6Na kanto gatlagad i kalbong kdee di lam i slung ayé, i dad mne di
bleng, fusuk ale kat du ditti di lam i tnanin snifil du nimola i dale alel.
7Bay lo i mdatah to mneé di bleng fusuk di Too Mtiu Snifil, na lo men
sulé di sfali. Mebe kenen lité dstian di Dwata mda di kenen sala, na di
sala gimo dad to i la tan-gaadla dun. 8Mda di kdee ani, too mbateng tdo
i Mtiu Tulus. I dalan fusuk ditt di lam i Too Mtiu Snifil, 1a mgukaan di
laman déé i tnanin snifil. 91 nimola ayé, lo guflingen i ta mkel ani. I dad
tadeé blé na dad Imanaf dsula di Dwata, la gaganla Imaneb fandam i dad
to mangamfu di Dwata. 101 nimola ani, lo gabla di kakaan na kinum na
dad sahal nimola di klaneb i lawehla kel di katlas Dwata i kdee.

11Bay ta kel Krayst, i Mdatah Mneé di Bleng i falami kasafne. Na i slung
gumlengan too fye fa na too ti sikof. Ise ku nimo to, na diti gumite i slung
ayé di langit. 12Na di kfusuk Krayst ditti di Too Mtiu Snifil di lam i slung
ayé, ise ku lité kambing ku demen lité safi i dstian, bay i kenen lite. Na lo
suléan fusuk du ta sikof kbayadan kdee sala i dad to kel di lande sen. 13Di
muna, i to magsik di kafaglut i dad Dyu, snabul i dad ganlal kenen lite
kambing, na safi, na Ié man kaful safi lamnok du fye mlaneb. 14Bay too ti
bong mgimo i lité Krayst! Fagu di Mtiu Tulus landé gusenan, blén i kton di
Dwata du mgimo too sikof dsti. Na i litean ani Imaneb i fandamto mda di
dad nimoto lande gukel, du fye nimoto i knaye Dwata too mto.

15Taman, nimo Krayst i falami kasafné du fye i kdee dad to ta tlo
Dwata, gdawatla i kafye landé sen ta fakang Dwata. Yé duenan mgimo
ani du ta nun mati falwa dad to mda di sala di laman nun i muna
kasafne. 16 Di adat to tana, di laman la mati, falan sulat dagit i dad to
gumalelan i knunan, bay silangla gfun ku funa fite i kaglutan ku ta mati i
to ayé. 17Di laman la fa mati i to ani, lande fa gukmamu i ta sulatan ayé.
Silang nun gukmamu dun ku ta mati. 18Salngad déé, i muna kasafne, yé
fambagal dun i lité Imanaf ta fnati. 19Funa tulen Mosis di dad to i dad
dek i uldin. Kafnge ayé, mwe kenen lité safi na kambing nbol éél, na
nwean bul bilibili tnina fule, na labédan di fanga hisop du Inaban di lite,
klon fmilik dun di gugsulat i uldin, na 1€ man di dad to. 20Na manan,

“Ani i lite mlé kbagal di kasafne flaloan gamu.”

21Na salngad déé, 1é fnilik Mosis lite i slung kasafné na i kdee gnamitla di
kfangamft. 22 Glut, man i uldin, fan kdee maglaneb fagu di lite, na landeé
kfasinsya sala ku landé lité maloh.

I dsu Krayst, yé falmo dad sala

23] dad gnamit di gumangamfi, alung i dad gnamit di langit, na silang
maglaneb ku nun dsu. Bay i dad dst di gumangamfu di langit, 1a fakay

ku 1a midul déé fa i kafyen. 24Du ise ayé gufusuk Krayst di gumangamft
nimo dad to i lo alung i too glut gumangamfu. Bay yé gufusukan di
langit, na ditt kenen di kanfe Dwata du kenen mneé di blengto na i
Dwata. 251 mdatah mne di bleng i dad Dyu fusuk di Too Mtiu Snifil kat
fali, na nun neben lite Imanaf. Bay Krayst, ise ku dee duléan damst i
kton. 26 Ku yé nimoan, 1é dee duléan maflayam mda di katbti i klamang
banwe. Bay lo suléan fbaling to di ta fan gusen i banwe, du fye falmon i
sala fagu di kadsuan i kton. 27Yé man Dwata lo sulé mati i kdee dad to,
na kafnge ayé, nukuman ale. 28 Na salngad ayé Krayst, lo suléan mati du
falmon sala i dad to. Na samfulé kenen dini, bay ta ise ayé duenan salu
dini ku léan bnayad i sala, bay nngén i dad to fatan kenen.
10 1T uldin i dad Dyu, la sikofan, na la glaloan di too kaglutan. Lo
alung i dad fan kel. Nulitla dsu kat fali i dad sahal dsti. Taman,
dét kibo i uldin smikof dad to maye fdadong di Dwata fagu di dad dstu
ani? 2Ku glut, ta maglaneb sala i dad to mangamfu ayé, ta 1a msamuk
nawala moon di salala, na ta 1a 1é ale damsu. 3Bay i dad dsu kat fali,
yé fafaldam dad to i dad salala, 4du i lité dad safi na dad kambing, 1a ti
gafalmon i dad sala.
5Taman, di fan ksalu Krayst dini di tah tana, manan di Dwata,

“Ise ku Imanaf na dad tade blé i knayeam, bay nun tagaam do laweh

du dst.
6 La fno nawam di dad Imanaf snakuf di gudamst ku demen i dad dsu
falmo moon i sala.
7 Taman, ani man-gu, Dwata, ani agu sa du dnohogu i knayéam,
salngad i ta gsulat gabla di do di gugsulat i uldin.”
8Yé funan man,

“Ise yé knayeam, na la fno nawam di dad Imanaf, na dad tade blé,
ku demen dad lmanaf snakuf di gudamst, na dad dsti falmo moon
isala.”

Yé manan balt ku kdee dad dst ani glalo di man i uldin. 9Na kafnge ayé,
manan,

“Dwata, ani agu sa, du dnohogu i knayéam.”

Taman, kah Dwata i dad muna dsti, na yé tlasan dun i dst Krayst. 10Du
mda di kimen Dyisas Krayst di knaye i Dwata, ta maglaneb ato di dad
salato fagu di lo sulé kadstian i lawehan, na ta sikof nan.

11Kat to mneé di bleng i dad Dyu, nimola i dale alel kat du, na sansulitla
i dad sahal dsu, bay la gagan i dad dsu falmo sala. 12Bay Krayst, lo
suléan damsu i kton di sala, na ta sikof kel di landé sen. Na kafnge ayé,
ta sudeng kenen gsen di kwanan i Dwata. 13Na ditt1 gufatanan i kafkah
Dwata i dad to muteh dun nawa di dungan i falel blian. 14 Taman, fagu
di lo satu dsti, snikofan kel di landé sen i dad to flaneb i salala. 151 Mtiu
Tulus, 1€ nun tulenan di gito du manan,

16 “Man i Amu, ani i kasafne nimogu di dad to. Nun du kadang, fnegu i
dad uldin-gu di fandamla, na fkahgu di nawala.”
17Na léan man,
“Fnasinsyagu i dad salala, na ta la fandamgu i dad gugasyatla.”
18 Taman, du ta magfasinsya dad sala, ta landé gukmamu i dad dstu falmo
i dad sala.

Fdadong ato di Dwata

19Taman, dad flanekgu, ta 1a gde ato fusuk di Too Mtiu Snifil du mda di kfaloh
Dyisas i litean. 20Du ta nukaan di gito i sati falami dalan too mlawil fles di bali
kurtina ta kasé, dunan i lawehan.® 21 Ta nun satu Too Mdatah Mné di Blengto.
Kenen Ulu i too glut gumnée Dwata. 22 Taman, tooto fda di nawato fdadong di
Dwata, na fbagal ato di kaftoo du ta mlaneb i fandamto, na ta 1a msamuk nawato
di dad salato, na i lawehto ta Inaneb i mtiu é€l. 23Na too ato fbagal di fanden
nagotto, na nang lwe nawato, du gsalig Dwata dmoho i fakangan. 24 Sfinit ato
nawa, fye sakdo ato na gamgimo ato fye. 25Nang ato tlag smimba salngad i nimo
dademe. Bay nidulto i kasfinit nawato du gadéto ta mdadong i kasfulé Amuto.

26 Ku ta gadeto i kaglutan, bay tan-gaadto fadlug mimo sala, ta landé nan dst
falmo salato. 27Bay i mkel kadang, too magliko, kukum na too minit lifoh falmo
i dad to matu di Dwata. 28 Di muna, ku nun to Imafa i uldin Mosis, na lwe ku
demen tlu to tmulen i ktoon, landé kakdola kenen, na fnatila. 29 Taman, dét mkel
di to mlék i Nga Dwata? Du la fabtasan i lite mlé kbagal di kasafné nimo Dwata i
Imaneb kenen moon di dad salaan, na nadoyan i Tulus mlé kafye. Fandamyu kun
ku dét kablat flayam i gten di kenen. 30Du ta gadéto ku simto i man,

“Do i tong malas, na do i falmayam.”
Na i lé man,
“I Amu mukum i dad ton.”

31Too ti magliko i flayam Dwata too mto di dad to gambet ayé ku ta bang
Dwata kamfe dale.

32Fandamyu ku dét i mkel di gamu di ta kgumah i kaglut Tnali Dwata
gamu. Dee kaflayam gnaguyu, bay gamtayud gamu. 33Slaan nadoyla
na falnayamla gamu di kanfe i dad to, na nun slaan, kayeyu flam gamu
di kaflayam i dademeyu gmagu salngad ayé. 34Kandoyu i dad to mné
di blanggtl, na baling gamu lehew dmawat i kaflayam di kladla i kdee
knunyu, du ta gadéyu nun too fye knun gfunyu kel di landeé sen.

35Taman, nangyu fantulah i ksaligyu du nun bong lubayyu. 36 La fakay
ku la fantahayu nawayu du fye gimoyu i knayé Dwata, na gdawatyu i
fakangan. 37Du ani man Tnalu Dwata,

210:20 Yé satu gumtatek i manan dini ta nukaan di gito i falami dalan mlé nawa lande
sen. Yé kayéan man i kurtina, dunan i laweh Dyisas du kanto mati, salngan di kaftoh i
nawan, tadé kasé i bong kurtina i tagné gamsang i dad to maye fdadong di Dwata.

“Ta la mlo nan, kel i sanfatanto, na Ia ti fganggaan. 381 dad togu
tluh, ftoo ale na mlawil. Bay ku nun di dale mahal, 1a fye nawagu
dun.”

39Bay ise ato i dad to kmagol na malmo, du ftoo ato gito, na ta galwa ato.

I kaftoo

1 1 1Yé gumtatek i ksalig di Dwata ku fantooto na mkel i dad
fandento na fantooto i kdee 1a fa teento dun. 2Mda di kaftoo i
dad to di munan, fye nawa Dwata dale.

3Mda di kaftoo, gadeéto nimo Dwata i klamang banwe fagu di taltuan,
na fagu déé, yé gumda i dad teen di 1a teen.

4Mda di kaftoo Abél, i dsu blén di Dwata, too fye fa di dstt Kain. Mda
di kaftoon, fye nawa Dwata di kenen, na di kiten dun, tluh kenen. Na
balu ta mati, sana ktaltian fagu di kaftoon.

5Mda di kaftoo Inok, la matin, bay tadé mbatun salu di langit, na ta
l1a teen dun, du Dwata mket dun. Di laman la mbatun, yé man Tnall
Dwata gabla di kenen too gtade kenen di nawa Dwata. 6 Landeé to gmagan
samtade nawa Dwata ku landé kaftoon. Taman ku simto mayé fdadong di
Dwata, la fakay ku la fantoon na nun Dwata, na kenen mlé lubay di dad
to mngabal kenen.

7Mda di kaftoo Nowa, falningen dad fala man Dwata gabla di dad fan
kel i 1a fa teenan. Na nimenan i Dwata, na mimo kenen aweng, i snakayan
magin i familyan duenla galwa. Fagu déé, fiten gten falnayam i klamang
banwe, bay gamdawat kenen mda di Dwata i katluh fagu di kaftoon.

8 Mda di kaftoo Abraham, nimenan i dek Dwata dun, du salu di banwe
ta fakang Dwata blé di kenen. Tnagakan i kenen banwe balt 1a gadéan ku
né gusalun. 9Na mda di kaftoon, mne kenen di banwe ta fakang Dwata di
kenen, bay i knean, sawe lo to magu. Lo dad slung gumnéan salngad di
dale Isaak na Dyékob, du 1éla gdawat i fakang ayé mda di Dwata. 10Du yé
fatan Abraham i syudad fnaleh na fdak Dwata, dunan i syudad gtadag di
gufdak la mgingok.

11Mda di kaftoo Abraham, mgimo ma balu ku ta tua kenen, na la fakay
Sara mnga. Fantoon dnoho Dwata i fakangan. 12Balt la gaganan fnga i
yaanan du mda di ta ktuan, bay mda di kenen, mbel i dee to salngad i
kdee blatik di langit, na i kdee falak di kilil mahin, la gagan mse dun.

13Sana kaftoo i kdee dad to ani balu kel di kfatila. La gdawatla i dad
fakang Dwata, na balu 1éét fa, teenla na dnawatla, na toola fgadé salngad
ale dad mahal to magu dini di banwe ani. 14Na i dad to tal gambet ayé,
fdilela i kafngaballa i too banwela. 15Ta la fandamla i banwe ta tnagakla.
Ku sana kafdamla dun, ta samfulé ale moon. 16 Bay too fye fa i banwe
nusalla, dunan i langit. Taman, la mya Dwata di katlola kenen i Dwatala
du ta nun tagaan dale banwe.

17Kanto tnilew Dwata Abraham, mda di kaftoon, gaganan damst i
ngaan Isaak. Abraham i ta gumakang Dwata, bay gatlagad kenen damst i
sen ngaan. 18Du ta man Dwata di ku Abraham, “Isaak gumda i dee belam
ta fakanggu di ge.” 19Fantoo Abraham gagan Dwata mték ku Isaak mda
di fati. Di ktoon, ta sawe mati Isaak, na ta nték Dwata kenen.

20 Mda di kaftoo Isaak, makang kenen kafye di dale Dyékob na Isaw i
gdawatla kadang di satu du.

21Mda di kaftoo Dyékob, banlén kafye i kdee nga Dyosip di laman la
mati. Tudan di tana i tugadan kudung mangamfu di Dwata.

22 Mda di kaftoo Dyosip, di laman la mati, falan fgade i kda dad to
Israél lamwa di Idyip, na falan flau dale ku dét kibola i dad tulanan.

23Mda di kaftoo dad tua Mosis, bunila kenen di lam i tlu bulen mda di
ksutan. Teenla too fye lawehan, na la 1iko ale Imafa uldin i hari.

24Mda di kaftoo Mosis, di ta kalbongan, 1a mayean ku yé katlola dun
nga i nga Féro libun. 25Baling yé nalékan faflayam magin di dad to
Dwata, na knagolan i dad klehew mlal mlius i blé sala. 26 Bay yé fabtasan
i kaflayam mda di kaftoon i Mgalék Dwata, ise i dad knun di Idyip, du yé
too gumné nawan di taden gdawatan kadang.

27Na mda di kaftoo Mosis, tnagakan Idyip, na la likoan di kalbut i
hari. Ta 14 samfuléan, du sawe teenan i Dwata balti landé lmen mite dun.
28 Mda di kaftoon, tanbuian i Fista di Du Kaglius, na dekan ale Imuna lite
di dad takab fye la fnati i Kasaligan Mebe Fati i dad twege nga i dad Dyu
lagi.

29Mda di kaftoo i dad to Israél, mifal ale di Fulé Mahin salngad di
kafag tana. Bay kanto tilew i dad to Idyip mifal, mti ale mlimas du ta
sgulé i mahin.

30 Mda di kaftoo i dad to Israél, malba i labat batu di syudad Dyériko
kafngela Imibut dun di lam i fitu du. 31Mda di kaftoo i sase libun dnagit
Rahab, 1a gaginan mati di dad to 1a mimen di Dwata, du ta tnabengan i
dad to dek Dyaswa meye gumlungay i syudad ayé.

32Dét kibogu? Too dee kayegu man moon gabla di dale Gidyun, Barak,
Samson, Dyéftah, Dabid, Samwél, na i dademe tugad Dwata, bay lande
gugaslenggu. 33Mda di kaftoola, sanfatila dad banwe, na gfisanla ale.
Tluh i kebela, na gdawatla i ta fakang Dwata. Mda di kaftoola, 1a gabngat
i dad liyun i bala. 34Na nun dademe, mda di kaftoola di Dwata, bat ale
di lifoh, bay la mati ale, na nun dademe galwa di fati. I dad mlungay,
mgimo ale kamgis fye fulung ale sfati, na gfisanla i dad sundalu mda di
mahal banwe. 35Mda di kaftoo i dad libun, nték Dwata i dademela ta
mati.

Lé nun dademe fakay galwa, bay yé nalékla fati fagu di flayam, fye 1é
ale gték, na too fye kagkahla. 36 Nadoy i dademe, na nfas i dademe, na
bnakus na blanggti i dademe. 37Ndak batu i dademe kel di kfatila, sanfola

gabas i dademe, na tnibeh i dademe kel di kfatila. I dademe, magu ale
lamsak kulit bilibili na kambing. Landé knunla, na fatduk na falnayam
ale. 38La gtenan di dale i banwe ani! Flabag ale di dad banwe landeé to
mneé ditti na di dad bulul, na déé gufanakla di dad ilib na di dad sol di
lam i tana.

39Mda di kaftoola, too dag Dwata ale. Bay la fa gdawatla i ta fakang
Dwata di dale, 40du nun too fye fnaleh nawa Dwata di gito. Yé kayean ku
salngan ale di gito gamdawat i sikof.

Dwata i Mato

1 2 11 kdee dad to ayé, salnibutla gito. Taman, nlusto i kdee gamsang

gito na i sala gamgikat gito, na tooto fkah di nawato milah di

kaskuya ani. 2Too ato meye di ku Dyisas du kenen gumda i kaftooto na i
smikof dun. Gamtayud kenen di kfatin di krus, na ise yé fandaman i kya,
bay lo yé fandaman i klehew gdawatan ku ta mlius i kaflayaman. Na ani,
ta sudeng kenen gsen di kwanan i trunu Dwata.

3Tooyu fandam Dyisas, na i bong kagtayudan di dad kaflayam gnagun
di bleng i dad to gamsala du fye la mlungay nawayu, na la gweé nawayu.
4Lande fa di gamu fnati mda di knangyu i sala. 5Kan? Ta glifetyu ke i
man Dwata gamfinit nawayu, dad ngaan, manan,

“E ngagu, nangam fandam ku landé gukmamu i kafngewe Amu ge,
na nang gdana nawam ku nngakan ge, 6du tanluh Dwata i dad to
kanbongan nawa, na fanngewen i dad to tnaboan.”

7Dnawatyu i dad flayam kel di gamu salngad ku yé famngewe gamu

i mayu, du yé gumite dun gamu i dad nga Dwata. Nun ke nga i la
fanngewe maan? 8Ku la fanngewen gamu salngad i nimoan di kdee dad
ngaan, yé gumtatekan, ise ku gamu i dad too ngaan, bay dad nga magu
dungan. 9Ku i dad btal mato, fanngewela gito, na naféto ale, midul fa
déé i kdawatto i kafngewe Mato di langit gito fye nun nawato lande sen.
1013 mlo i kafngewe dad mato gito, na lo yé lalola i fandamla ku dét i
gabla. Bay yé duen Dwata mngewe gito du gamfye di gito, du fye mtiu
ato salngad kenen. 11Ku nun mngewe gito, mlidu ato, ise ku lehew. Bay
kafnge ayé, i dad to dmawat fngewe salngad ayé, yé kantula i katluh na i
ktanak nawa.

I dad kaflau

12Taman, fakgisyu i dad sigalyu na i dad bukalyu ta mlungay. 13Laloyu
i tluh dalan du fye la kmimay i bliyu ta slaléh, bay mgulé.

14Tooyu fan-gal nawayu mebe ktanak di kdee dad to, na mne gamu
di ktiu, du ku 1a laloyu ani, la teenyu i Amu. 15Too gamu fgeye, du fye
lande di gamu kmagol i kafye Dwata. L& gamu fgeye du fye lande di
gamu mgimo sasé na mlé ksamuk di dademe. 16Na fgeye gamu fye lande

di gamu Imalo sase knayé i ungadan, na la naféan i Dwata salngad ku
Isaw, du lulukan kdatah i katwegen di satu fligo knaan. 17Na ta gadéyu,
kafnge ayé, yé kayéan ku dnasal maan kenen fye banlé Dwata kenen
kafye, bay lande kibo du ta guna i nimoan, balti ku too mngel.

18Di kafdadongyu di Dwata, la salngadan di kafdadong i dad to Israél
di satu bulul teen, di Bulul Sinay nun dmine lifoh, na too mgat kifuh, na
mgal nus, 19na uni i bong féw, na 1€ talti. Kanto linge dad to i talu Dwata,
yé fnila di kenen fye ku fanak, 20du la gaganla falminge i uldin, manan,

“Balt ku lo Imanaf gamlék di bulul ani, l1a fakay ku la ndak dun batu
kel di kfatin.”

21Too ti magliko i teenla ayé. Baltt Mosis, ani manan, “Kankal agu di kliko.”

22Bay yé fandadongyu gamu i Bulul Sayun, na i syudad i mto Dwata,
dunan i Dyérusalém di langit, na i dad file libu kasaligan. 23 Ta fdadong
gamu di lehew kastifun i dad twege nga Dwata ta gbatak dagitla di
langit. Ta fdadong gamu di Dwata, i mukum kdee dad to, na di dad layef i
kdee dad tluh to ta sikof. 24Ta fdadong gamu di ku Dyisas, i mné di bleng
i falami kasafne, na di litean fambagal i dad fye fakangan. Mas fye fa i
litéan maloh di kfatin di lite Abél du fye ulé i kenen lite.

25Taman, fgeye gamu, na falningeyu i taltt di gamu. I dad to la flinge
di to tmulen i Tnaltt Dwata dini di tah tana, la gilah ale di kaflayam. Na
midul déé fa i 1a kgilahto ku la falningeto i taltt mda di langit. 26 Di muna,
kankal i tana di taltan, bay ani, yé fakangan, manan, “Ta ise ku lo tana i
fakankalgu, bay 1é man i langit.” 271 tnaltian ayé, yé 1é faglabat i kdee ta
nimoan, ningokan na nwean du fye i kdee la mgingok, yé lo tagak.

28 Taman, fasalamat ato di Dwata du ta gdawatto i banwe la mgingok.
Too ato fasalamat na fnangamfuto kenen di kfagu gamflehew kenen, magin
i afé na kliko, 29du i Dwatato salngad di lifoh kmaan ku nun falnayaman.

I kibo flehew i Dwata

1 3 1Too gamu fadlug di kasalbong nawa du ta saflanek gamu ku Krayst.

2Na nangyu glifet mafé i dad to magu slob di gumnéyu. Nun dademe
dad to mimo ayé, na la gadéla dun dad kasaligan Dwata kadi i naféla.
3Fandamyu i dad to mné di blanggt, salngad ku blanggti gamu magin dale.
Na fandamyu i dad to maflayam salngad ku 1é maflayam gamu magin dale.

41 kdee dad to, gtenla nafé na fabtas i kaswé yaan, na nang gamu

slafa. Falnayam Dwata i kdee dad to mimo sasé knaye i lawehla na Imafa
i yaanla. 5Nangyu too fabtas i filak, na fye ku dsal nawayu balu dét i
gununyu, du yé man Dwata,

“La sa tnagakta gamu na la ti bayata gamu.”
6 Taman, labé ato man dun,

“Yé tmabeng do i Amu, taman la liko agu. Dét ke gnagan i dad to di

do?”

7Fandamyu i dad to mebe gamu di munan, dunan i dad to tamdo gamu
i Tnal Dwata. Fandamyu i knéla na i kibola mati, na laloyu i kaftoola.
8Dyisas Krayst, la mgilihan, du salngad i kagkahan di munan, na di mdu
ani, na kel di lande sen. 9Nangyu lalo i dad mahal tdo fagasyat gamu
mda di tluh dalan. Fye ku fbagal gamu fagu di kafye Dwata, na ise ku
fagu di klaloyu i dad flau gabla di kakaan, du la gamtabeng i dad flau ayé
di dad to mimen dun.

10Lande ktoo i dad ganlal di kafaglut i dad Dyu kmaan i gito dsti.. 11 Nebe
i mdatah to mneé di bleng i dad Dyu i lité dad Imanaf di lam i Too Mtiu
Snifil du dstian di dad sala. Bay laweh i dad lmanaf ayé, nebela lamwa di
banwe gustifunla, du déé gusmakufla dun. 12 Taman, nebela Dyisas lamwa
di syudad, na dittt gumatin du fye Inaneban dad to di dad salala fagu
di litean. 13 Taman, lamwa ato salu di kenen, na magin ato di kyaan. 141
banwe gumneéto ani, mlius, na yé fatanto i too glut syudad fan kel.

15Taman, dnayento i Dwata, du yé mgimo dsuto di kenen fagu di
ksasatuto ku Dyisas, du yé kiboto fdilé i dagitan. 16 Nangyu glifet mimo
fye, na too gamu stabeng du yé dst gamflehew di Dwata.

17Naféyu i dad ulu di kaftoo, na nimenyu i dad dekla, du landé
kaftudla mifat gamu, na dale tmimel i katalbahola di Dwata. Ku nimenyu
ale, too ale lehew mimo i nimola. Bay ku 1a, mlidu ale di kimola dun, na
lande kibola tmabeng gamu.

18Fles gamu dmasal gami. Gadémi ta mlaneb i fandammi, du lo yé
nimomi tluh. 1%Na fnigu di gamu, tooyu agu dnasal du fye fasfulé Dwata
agu déé di gamu di 1a mlo mda ani.

I dasal

20 Ta nték Dwata i Amuto Dyisas, dunan i Mdatah Mifat dad Bilibili
mda di kfatin, na i litéan too fambagal i kasafne landé sen. 21 Dwata
gumda ktanak, na kenen moon mlé gamu kdee kalniduyu du fye gimenyu
i knayéan, na fagu di ku Dyisas Krayst, nimoan di gito i kdee gamflehew
di kenen. Magdayen Krayst kel di landé sen. Amén.

Gusen i manan

22E, dad flanekgu, fnigu di gamu, fantahayu nawayu flinge i tdogu
gamfinit nawayu ani, du la too taha sulatgu ani. 23Fgadégu di gamu i
flanekto, Timoti, ta galwa di blanggti. Ku mlal kenen kel dini, fagin-gu ku
ta Inauyta gamu.

24Manyu di dad ganlal di simbahanyu na di kdee dad to Dwata déé
“Kumusta.” I kdee dad flanekyu mda di Itali, manla, “Kumusta” di gamu
kun.

25Mula moon i kafye Dwata magin di kdeeyu.

